Cofnodion Cyfarfod Cyngor Tref Porthmadog a gynhaliwyd 

ar Nos Fawrth, 14eg  o Fai 2013, yn Ystafell Glaslyn, Y Ganolfan, Porthmadog
Presennol: Cynghorwyr Angharad ab Iorwerth (Cadeirydd), Gavin Buckley, Gwyn Davies, Melfyn Edwards, Selwyn Griffiths, Alwyn Gruffydd ,Carol Hayes, Jason Humphreys, Gwilym Jones,  Dafydd Prichard, Ken Williams, Richard Williams.
Ymddiheuriadau: Cynghorwyr Bethan O. Rees Jones, R. Elwyn Thomas.
Adroddiad y Cadeirydd:
Croesawyd pawb i’r cyfarfod gan y Cadeirydd. Diolchodd eto am y fraint o gael bod yn Gadeirydd

a nododd un o’i phrif weledigaethau , fel ei rhagflaenydd, oedd gweld Porthmadog yn dref fwy
gwyrdd. Roedd yn braf ganddi nodi fod Breuddwydion Bro wedi cychwyn ar y gwaith hwn efo dau

gyfarfod eisoes wedi bod a’r cyfarfod nesaf wedi ei drefnu at y 12fed o Fehefin. Braint oedd gan y
Cadeirydd fod wedi cynrychioli’r Cyngor Tref  ar wahanol bwyllgorau fel Grŵp Mynediad Dwyfor
a Grŵp Gyfeillio Wiclo.Gofynnai ar ddechrau ei thymor fel Cadeirydd am gefnogaeth  y Cyngor 
gan nodi ei dymuniad i ddilyn esiampl y diweddar Gyng. Jean Edwards gan ofyn i bawb sefyll wrth
siarad a dim ond un i siarad ar y tro er mwyn hwyluso’r cyfarfodydd i bawb.
1.  Cadarnhau cywirdeb cofnodion y cyfarfod diwethaf  (9fed o Ebrill 2013). 
Penderfynwyd  : derbyn y cofnodion fel y rhai cywir gan nodi'r cywirdeb canlynol:
Dylai cofnod 691 nodi mai Cyngor Gwynedd sydd yn gyfrifol am lwybrau categori 1 a 2 ond fod Cyngor Tref Porthmadog wedi mabwysiadu rhai gan na fyddent yn cael eu torri fel arall.
2. Cadarnhau cywirdeb cofnodion cyfarfod efo’r Siambr Fasnach (17eg o Ebrill 2013).

Penderfynwyd  : derbyn y cofnodion fel y rhai cywir. 
3.  Cadarnhau cywirdeb cofnodion cyfarfod Pwyllgor Eiddo a Datblygu (23ain o Ebrill 2013).
Penderfynwyd  : derbyn y cofnodion fel y rhai cywir. 

4. Cadarnhau cywirdeb cofnodion cyfarfod Pwyllgor Cyllid (23ain o Ebrill 2013).

Penderfynwyd  : derbyn y cofnodion fel y rhai cywir. 
5.Cadarnhau cywirdeb cofnodion cyfarfod Pwyllgor Goleuadau (7fed o fai 2013).

Penderfynwyd  : derbyn y cofnodion fel y rhai cywir. 
6. Materion yn codi o’r cofnodion.

Adroddodd y Cyng. Alwyn Gruffydd er bod cofnodion y Pwyllgor Goleuadau yn gywir mae  diweddariad mae’n debyg i’r prisiau a nodir am oleuadau newydd i’r coed ger y parc.
Noddodd y Cyng. Richard Williams y gwaith da mae’r Siambr Fasnach wedi ei wneud yn gwthio’r gwelliannau ymlaen. Mae lot o wariant wedi ei wneud flwyddyn ddiwethaf gan brynu goleuadau newydd  i’r stryd a’r coed. Yr angen eleni yw prynu goleuadau newydd i’r harbwr a cheisio cael goleuadau ar y  coed ger y parc. Roedd yn cynnig eu cefnogi.
Nododd y Cyng. Gwyn Davies mai i Ffrindiau Port oedd y diolch am lot o’r gwelliannau a bod criw bach wedi bod yn weithgar iawn. Ymatebodd y Cyng. Richard Williams i hyn  nad oedd am amharchu gwaith Ffrindiau Port yn y gorffennol ond fod y Siambr a’r Cyngor Tref bellach wedi gorfod cymeryd yr awenau i symud pethau ymlaen.
Penderfynwyd :  rhoi’r mater ar y rhaglen mis nesaf  gan fod newid i’r symiau sydd angen eu trafod. Y clerc i gysylltu efo  Mike Gruen o’r Siambr Fasnach i gael y ffigyrau cywir.

7.Cyfle i’r Cynghorwyr ddatgan diddordeb.
Datgelodd y Cynghorwyr Jason Humphreys a Dafydd Prichard ddiddordeb yng Nghais Cynllunio 
C13/0305/44/LL- British Legion.
Materion i’w dwyn gerbron.
8. Pryder am sefyllfa tai i bobl leol- Cynghorydd Selwyn Griffiths.
Nododd y Cyng. Selwyn Griffiths ei bryder  am y prinder tai addas ar gyfer pobl hyn a phobl ifanc yr ardal. Mae’n sefyllfa fregus iawn. Dyfynnodd o erthygl yn y Times yn ddiweddar oedd efo’r teitl “30 best places for a second home”. Adroddodd fod Porthmadog yn rhif 16 ac yn bryderus fod yr erthygl hon yn hybu prynu tai haf yn yr ardal. Teimlai y dylai'r Cyngor Tref bwyso ar y Cyngor Gwynedd a’r cynulliad i reoli'r sefyllfa ynglŷn ag ail gartrefi ar draul tai i bobl leol - yr ifanc a’r hyn. Nododd nad oes llawer o wybodaeth ar gael am y cynllun sydd ar gael i helpu pobl ifanc gael morgais ond fod gwir angen cael trefn ar y gwerthiant o dai fel ail gartrefi, gan edrych ar y drefn cynllunio.
Croesawydd  y Cyng. Jason Humphreys y sylwadau hyn gan fod y pryderon hyn wedi cael eu codi ym mhwyllgorau Cyngor Gwynedd ond y pryderon wedi eu diystyru gan ddweud nad oes problem ym Mhorthmadog. Nododd ei bryder am y diffyg  gwaith a chyflogau sylweddol yn yr ardal fyddai yn sicr yn cael effaith ar allu pobl i brynu tai.
Ategwyd y pryder hwn gan y Cyng. Richard Williams. Nododd fod llawer o bobl yn methu  cymeryd y cam nesaf ar ôl prynu tŷ cyntaf sef symud i dy ychydig yn fwy oherwydd y farchnad a’r prisiau  enchwythedig sydd allan o gyrraedd llawer o bobl.  O ganlyniad i hyn nid yw’r tai llai/ 2 lofft yn cael eu rhyddhau ar gyfer pobl hyn a phrynwyr ifanc.
Nododd y Cyng. Gwyn Davies ei fod wedi codi'r mater hwn droeon gan fod lefel tai haf ym Mhorth y Gest bellach yn 60%. Teimlai na ellir rhoi y bai i gyd o flaen Cyngor Gwynedd gan fod hyn yn broblem fawr mewn ardaloedd eraill o’r wlad. Teimlai mai'r Cynulliad sydd yn gyfrifol. Mae rheolau mwy llym yn Lloegr.
Penderfynwyd :  Ysgrifennu at Brif Weithredwr Cyngor Gwynedd gan yrru copi i’r adran cynllunio a’r Cynulliad.
9.  Troad i fynwent Penamser – Cynghorydd Bethan O Rees Jones.
Penderfynwyd : trafod ymhellach ymlaen ar y rhaglen–gohebiaeth  rhif 19 a chais cynllunio rhif i).
10.  Bws 38 o Bermo i Borthmadog – Cynghorydd Gavin Buckley.
Adroddodd y Cyng. Gavin Buckley fod  y bws hwn yn dod o Ddolgellau i Bermo , trwy Harlech ac yn gorffen ei daith yn Oakley Arms ym Maentwrog. Mae’n rhaid wedyn aros yna am dipyn o amser am fws cysylltu i orffen y siwrnai ymlaen i Borthmadog. Gyda Phont Briwet wedi cau  am gyfnodau hir dros y misoedd nesaf a'r traffig yn cynyddu yn sylweddol ar y ffordd yma teimlwyd  y dylai’r  gwasanaeth bws hwn barhau  a gorffen y siwrnai ym Mhorthmadog.
Penderfynwyd :  Ysgrifennu at  Gyngor Gwynedd i ofyn  a yw’n bosib ail edrych ar yr amserlen.
11. Breuddwydion Bro- Cynghorydd Angharad ab Iorwerth.
Apeliwyd am gefnogaeth gan y Cynghorwyr i’r cyfarfod nesaf o Freuddwydion Bro , Nos Fercher Mehefin y 12 fed am 7:00 yh yng Nhapel Y Porth. Bydd y cyfarfod hwn yn edrych ar weledigaeth yr ardal ar gyfer y dyfodol. Nododd y Cadeirydd fod trigolion yr ardal  wedi bod yn llawn brwdfrydedd efo’u gweledigaethau ac roedd yn awyddus i’r cynghorwyr gael blas o hyn dros eu hunain. 
12. Bwi ar gylchfan Tremadog – Cynghorydd Richard Williams.
Adroddodd y Cyng. Richard Williams iddo dderbyn consyrn gan bobl leol am y bwi ar gylchfan Tremadog gan nodi fod amryw yn teilo nad yw’n gweddu i’r ardal a ddim wedi cyrraedd y nod.  Roedd am glywed sylwadau'r cynghorwyr o’r bwi.
Cytunodd y Cyng. Gwyn Davies ei fod allan o le a ddim y maint priodol.
Nododd y Cyng. Gavin Buckley efallai y byddai yn edrych yn well ac yn fwy naturiol pe bai ar ongl wedi ei gladdu ychydig.
Atgoffwyd y Cyngor gan y Cyng., Selwyn Griffiths fod y cynghorwyr wedi arwyddo dogfen i’w warchod. Iechyd a Diogelwch ddywedodd na am gael angor yna yn ôl y cynllun gwreiddiol. Ymateb y Cyng. Gwyn Davies oedd  mai'r maint a’r lliw   sydd yn ei wneud yn anaddas ac allan o le. Roedd y Cyng. Jason Humphreys yn teimlo y byddai bwi rhy fach yn edrych allan o le ac o leiaf mae hwn wedi cael pobl yn siarad amdano. Trafodwyd syniad o ysgrifennu rhywbeth e.e. croeso arno ond teimlai'r Cyng. Gwilym Jones y gallai hyn fod yn wrthdyniad ac yn beryg i yrwyr.
Nododd y Cyng. Alwyn Gruffydd fod cryn drafod wedi bod  am ei fod wedi cyrraedd dros nos. Mae’r llwch bellach yn dechrau setlo er bod trafod yn parhau ar sut i’w wella.
Penderfynwyd : y bydai’r Cyng. Alwyn Gruffydd yn mynd a’r sylwadau hyn ymlaen i’r pwyllgor perthnasol yng Nghyngor Gwynedd.
Materion i’w dwyn gerbron y Cadeirydd unai er gwybodaeth neu i’w rhoi ar y Rhaglen ar   

gyfer y cyfarfod nesaf .

· Goleuadau Nadolig -Cynghorydd Alwyn Gruffydd.
GOHEBIAETH : 
13. CG- Uwch Swyddog Adfywio Strategol – Cais am arian di-dryncio at arwyddion brown.
Penderfynwyd: derbyn y wybodaeth.
14. Cyngor Cymuned Llanystumdwy - Ymestyn trwyddedau meysydd carafannau i 12 mis - cais am gefnogaeth i wrthwynebu. Cynigiodd y Cyng. Alwyn Gruffydd i gefnogi y cais hwn gan fod caniatáu'r fath geisiadau yn mynd i greu pentrefi newydd yng nghefn gwlad. Eiliwyd y cynnig gan y Cyng. Richard Williams  gan nodi fod angen rheolau pendant mewn lle i osgoi creu gwersylloedd carafannau parhaol. Nododd y Cyng. Gwyn Davies ei bryder o weld yr hysbysebion sy’n hybu prynu carafannau ym Morfa Bychan sy’n awgrymu eu bod yn cael aros ynddynt drwy’r flwyddyn. Roedd y Cyng. Jason Humphreys am i’r ardal hon osgoi cael ‘trailer parks’ yn tyfu o’n cwmpas ac yn bryderus fod Cyngor Gwynedd yn caniatáu'r ceisiadau cynllunio yma gan ddangos diffyg parch tuag at gynghorau lleol. Nododd y Cyng. Selwyn Griffiths mai am 10 mis a hanner mae hawl aros yn y carafannau hyn ar hyn o bryd.  Nododd fod bob cais am newid y cymal hwn yn dod gerbron y Cyngor Tref berthnasol a bod dyletswydd arnynt fel cynghorwyr i fod yn wyliadwrus wrth ystyried ceisiadau cynllunio ar ddiwedd y rhaglen yn fisol.
Penderfynwyd: ysgrifennu i gefnogi ‘r cais i wrthwynebu ceisiadau o’r fath yn yr ardal yma gan anfon copi i Lesley Day ac Aled Davies , Pennaeth Cynllunio Cyngor Gwynedd.
15. Y Ganolfan – llythyr diolch am gefnogaeth – er gwybodaeth.

Penderfynwyd:  derbyn y wybodaeth.
16. Cyfeillion Borth y Gest – llythyr diolch am y Goeden Nadolig- er gwybodaeth.
Penderfynwyd:  derbyn y wybodaeth.
17. Dafydd Roberts - Adran Amddiffyn Llifogydd, Cyfoeth Naturiol Cymru - nodiadau o gyfarfod ar Stad Pensyflog i drafod draeniad dwr a phroblemau llifogydd.
Penderfynwyd:  trefnu cyfarfod rhwng y Cynghorwyr Gwyn Davies, Alwyn Gruffydd, Selwyn Griffiths, Jason Humphreys a Dafydd Roberts , asiantaeth yr Amgylchedd, Alun Wyn Jones Cyngor Gwynedd a Railtrack
18. Dafydd Elis-Thomas -  Troad i fynwent Penamser, diffyg ateb gan Gyngor Gwynedd.
Penderfynwyd:  derbyn y wybodaeth.
19. CG – Adran Rheoleiddio –  cyffordd Penamser i gylchfan Tremadog , llwybr Lidl i Garej Madog – ymateb i lythyr (cofnod 683  rhaglen Mawrth 2013
Cyffordd Penamser i Gylchfan Tremadog
Nid oedd y Cyng. Alwyn Gruffydd yn derbyn yr esboniad o pam nad yw’n bosib cael llwybr  ar hyd y ffordd yma . Nododd  fod yn cyngor tref yn derbyn nad yw’n bosib gwneud dim o gwmpas y tamaid bach ger y bont lein ond fod y ffordd yn un peryg, sy’n cael ei defnyddio yn rheolaidd gan redwyr, cerddwyr a beicwyr  ac yn debygol o fod yn fwy peryg  yn sgil cwblhau y cylchfan newydd ym Mhenamser. Cynigiodd ysgrifennu yn ôl i nodi hyn a gofyn iddynt ail ystyried y cais i greu llwybr  ar weddill y ffordd hyd at y bont. Eiliwyd hyn gan y Cyng. Gwyn Davies.
Llwybr troed o Lidl i Garej Madog

Cynigiodd y Cyng. Selwyn Griffiths (gyda’r Cyng. Gwyn Davies yn eilio) i ysgrifennu yn ôl gan nodi fod cynllun  eisoes wedi ei baratoi i wneud y gwaith hwn ac mai mater bach fyddai gweithredu arno yn awr. Nododd ei bryder y gallai gymryd 15 mlynedd i gael datblygwr newydd yna fel y nodwyd yn y llythyr.
Penderfynwyd:  ysgrifennu yn ôl gan nodi'r pwyntiau uchod a gofyn iddynt ail ystyried y cais.
20. CG -Adran Rheoleiddio-arwyddion stryd -Ymateb i lythyr( cofnod 656 rhaglen Mawrth 2013)
Penderfynwyd: derbyn y wybodaeth.
21. Cyfeillion Borth y Gest – ymateb i lythyr (cofnod 708 rhaglen Ebrill 2013).
Nodwyd gan y Cyng. Carol Hayes fod yn bosib cael bras gyfieithiad o gofnodion cyfarfodydd y Cyngor Tref drwy ‘google translate’ ar y safle we a fyddai yn rhoi braslun clir i’r Cyfeilion  o drafodaethau’r Cyngor. Cadarnhawyd mai yng Nghymraeg yn unig y byddai'r cofnodion yn cael eu paratoi. Er gwybodaeth nododd y Cadeirydd ei bod  ar y rhestr derbyn gwybodaeth gan y Cyfeillion ac wedi bod yn Gadeirydd y pwyllgor ar un adeg. Deallai fod o leiaf 2 aelod Cymraeg yn y grŵp a’i bod wedi ymgynghori a hwy ynglŷn â’u barn am y ‘bumps’ cyflymder er wyn casglu barn gymaint o’r pentrefwyr ac oedd yn bosib. Datgelodd ei hymrwymiad llwyr i’w cynrychioli ac i weithio drostynt hwy a’r pentrefwyr i gyd ar y Cyngor Tref. Ategodd y Cyng. Gwyn Davies iddo yntau beidio ag ymuno ar bwyllgor y cyfeillion er mwyn cael bod yn niwtral  a gwneud ei orau dros yr holl bentrefwyr.
Penderfynwyd: derbyn y wybodaeth gan mai wedi ei yrru fel gwybodaeth ydoedd i’r clerc.
22.Llywodraeth Cymru –penodiad Parc Cenedlaethol Eryri -ymateb i  lythyr (cofnod 703 rhaglen Ebrill 2013). 

Penderfynwyd: derbyn y wybodaeth.
23. Un Llais Cymru- Hyfforddiant ar gynllunio – er gwybodaeth.
Cynnig gan Gyngor Tref Pwllheli - i drefnu cwrs ar y cyd i gadw’r costau i lawr.
Penderfynwyd:  y dylai pawb sydd awydd gael y cyfle i fynd. Y Cadeirydd, Cyng. Richard Williams a’r Clerc yn awyddus i fynd. Y Clerc i gysylltu efo Clerc Pwllheli i ddatgan diddordeb.
24. Un Llais Cymru – Help i ffermwyr yn dilyn colledion tywydd garw – er gwybodaeth.
Penderfynwyd: derbyn y wybodaeth.
25. Cyngor Sir Ynys Môn – Cynllun Datblygu Lleol Gwynedd a Môn.

Penderfynwyd: derbyn y wybodaeth.
26. CG - Gorchmynion Rheoli Cŵn  Cyngor Gwynedd - er gwybodaeth. 
Penderfynwyd: derbyn y wybodaeth.
27. Ysgol Eifion Wyn – diolch am gyfraniad  - er gwybodaeth.
Penderfynwyd: derbyn y wybodaeth.
28. Un Llais Cymru – Rhifyn Gwanwyn 2013 Y Llais – er gwybodaeth (ar y bwrdd).
Penderfynwyd: derbyn y wybodaeth.
29. CG – Barry Davies, Swyddog Morwrol – parcio am ddim i’r anabl ( ymateb i lythyr – cofnod 690 rhaglen Ebrill 2013).
Penderfynwyd: derbyn y wybodaeth gyda siom. Bydd y Cyng. Alwyn Gruffydd yn mynd a'r mater ymhellach o flaen Cyngor Gwynedd.
30. CG- Adran Rheoleiddio - Safle cyn depo’r Cyngor , Ffordd Penamser (ymateb i gŵyn am ddiffyg ateb i dri llythyr , cofnod 659  rhaglen Mawrth 2013).
Penderfynwyd: derbyn y wybodaeth.
31. CG – Adran Rheoleiddio – Gorchymyn parcio – Cei Greaves – er wybodaeth (ymateb i lythyr cofnod 700 rhaglen Ebrill 2013).
Penderfynwyd: derbyn y wybodaeth.
32. CG – Adran Rheoleiddio – Cytundeb am Wasanaethau Difa Pla, cae Pawb.
Penderfynwyd: derbyn y wybodaeth ac arwyddo'r cytundeb.
33. CG – Rheolaeth Adeiladu – lwybr ger y parc (ymateb i lythyr cofnod 698 rhaglen Ebrill 2013).
Penderfynwyd: derbyn y wybodaeth.
34. AON Ltd - Adnewyddu Yswiriant  Atebolrwydd Cyhoeddus  a chadarnhad ynglŷn â goleuadau Nadolig.
Penderfynwyd: derbyn y wybodaeth ac adnewyddu'r polisi.
35. CG – Rhaglen Waith Cyfadran yr amgylchedd mis Mai 2013.
Penderfynwyd: derbyn y wybodaeth.

36.  Cyngor Sir Ynys Môn – Cynllun Datblygu Lleol Gwynedd a Môn.

Penderfynwyd: derbyn y wybodaeth.
37. Breese Gwyndaf – Ffordd Osgoi Porthmadog - Trawsgludiad i’w arwyddo.

Penderfynwyd: y byddai'r Cadeirydd a’r cyn-gadeirydd yn arwyddo’r trawsgludiad.
38. Dwr Cymru – 

Penderfynwyd- derbyn y wybodaeth.
39. Materion ariannol.

      Biliau i’w talu :

Designer Sign North Wales – arwydd dim ysmygu Cae Chwarae 

Bodawen ( cytunwyd rhaglen Mawrth 2013 cofnod 677)

=
£43.20

Faris Raouf – Creu safle we Cyngor Tref Porthmadog


=
£1,200.00

Faris Raouf- cofrestru enw’r wefan a diweddaru’r cynnwys

=
£320.40

Scottish Power (trydan 23.01.13 i 23.04.13)



=
£29.91

Glenda Burke – gweinyddol -  stampiau, inc printer


=
£72.88

Glenda Burke – cyflog mis Ebrill 2013




=
£386.87
Cyllid a Thollau EM – treth incwm cyflog clerc mis Ebrill 2013
=
£96.47 

Aon -yswiriant atebolrwydd cyhoeddus




=
£1,714.75

Derbyniadau:

Ad-daliad Treth ar Werth 2012-2013




 =
£3,368.82

Rhent Cae Pawb







 =
£570.00

Praesept








 = 
£25,755.00

Penderfynwyd talu'r biliau uchod a nodwyd y derbyniadau.
 40. Penderfynwyd gwneud y sylwadau canlynol i’r ceisiadau  cynllunio a ddaeth i law:
i) C13/0240/44/LL - Cais rhannol, ôl-weithredol i gadw defnydd safle ar gyfer atgyweirio, gwerthu a storio carafannau i gynnwys codi adeilad ar gyfer defnydd fel swyddfa ac atgyweirio carafannau.
Former Council Depot, Penamser Road, Porthmadog, Gwynedd, LL49 9GB

GWRTHWYNEBU:  o 7 bleidlais ar y sail fod y safle ar gornel beryglus a gosod cynsail drwy agor y rhan yma o’r dref. Nodwyd fod cais wedi ei wrthod i safle drws nesaf yn y gorffennol a bod y  tir wedi ei ymestyn yn anghyfreithlon yng nghefn y safle.  Teimlwyd fod y cais yma yn ceisio  cael caniatâd drwy'r drws cefn. Nodwyd fod y datblygiad hwn tu allan i ffin datblygu'r dref ac mae’r Cyngor am fod yn gyson . Nodwyd hefyd nad yw’r safle wedi ei ddefnyddio fel depot yn y gorffennol gan y Cyngor ond fell le i gadw ychydig o beiriannau a halen a sbwriel dros dro.
ii)C13/0386/44/LL -  Codi adeilad unllawr i gadw boiler biomas a thanwydd.
Bodawen Nursing Home,Porthmadog, LL49 9PR.

DIM GWRTHWYNEBIAD.
iii)C13/0305/44/LL – Newid defnydd y neuadd i fod yn siop(A1).

The Royal British Legion & Branch, Snowdon Street, Porthmadog, LL49 9DF.
DIM GWRTHWYNEBIAD.

iv)C13/0460/44/LL – Codi balconi i gefn adeilad.

2 Pilot Houses , Borth y Gest, Porthmadog, LL49 9TU.

DIM GWRTHWYNEBIAD.

Roedd un cais hwyr wedi ei dderbyn oedd angen sylw cyn y cyfarfod nesaf.

C13/0449/44/LL - Gosod lifft  newydd yn lle'r un cynt.
Ysbyty Alltwen, Tremadog, Gwynedd, LL49 9RN

DIM GWRTHWYNEBIAD.

41. Gwefan Cyngor Tref Porthmadog.

Roedd yn braf cael adrodd fod y safle we yn fyw ac yn cael ei diweddaru yn fisol gan Faris Raouf. Adroddodd y Cyng Carol Hayes iddi fynd ar y safle yn rheolaidd a’i fod o safon ardderchog. Dymunai longyfarch pawb oedd wedi bod ynghlwm a’r datblygiad hwn.

